
Jesuisi rare 
Betỹnia hãwã-ò 
Pascoa worana 
bedehesi rỹikrekoki. 
Debòsohoji txumy rauhenymy 
rỹimyhỹ tamy. Tai heka Lazaru 
rasỹnymyhỹre rubu-ribi 
rexixare-ribi wahe.
Marie tahe sõwemy 
aderòna lỹnyre-di ratximyhỹ, 
iòwyhykỹre heka. Tahe tii 
Jesuisiwatyre ritxiwire idi tahe taradedile 
risuhore. Heto tahe tỹnyrehekỹlemy roire. 



Tahe Judasi Isariò Deuxu aõmysỹdỹỹdu-ò rara 
Jesuisi tamy rawahidỹỹkemy. Tiiboho tamy 
roholarenyreu, reysare. Tahe tamy 
nieru riwahinykemy riurenanyre. 
Tahe Judasi riijemyhỹre aõu 
aõu bedewihikỹ tamyreny 
riwahidỹỹnykemy.



Tai tahe taerydỹỹna mahãdu kia 
riwinyre idi kowa worana bedehesi 
rỹsỹna riywinyre. Tai tahe Jesuisi 
orotxu sohojiõ rimyre ibutumy 
riroxireu, tahe riyreyrenymyhỹre tahe 
inysohoji sohoji-ò riwahinyre. Tai tahe 
tamy Jesuisi rarybere: 
—Kia biybenyke heka. Waumy wese 
heka kia ratxireri. 
 



Idi vĩĩ monahynaõ rimymy 
rexitòenyre Deuxu-ò. Idi tahe 
tamy riwahinyre iribi sohoji sohoji 
riõrenykemy. —Biõrenyke kaa dori 
wahãlubu wesemy ratxireri. 
Tai sõwemy iny biu-ò rahenykre 
Deuxu dee. Ibutumy òraruna 
ixãwididỹỹmy heka tuu ròhònyra. 
Wahãlubu heka Deuxu, 
iny-wana wii 
riwoàxinykre 
rare. 



Jesuisi ijõ rarybere: —Simaõ, Simaõ, wadee 
boholatyhyke. Satanasi araurihirenykemy wadee 
rexitòenyre. Tahe adeereny kanake araurihidỹỹmy. 
Dori rexitòenymyhỹre, Simaõ, kai bityhynyhyykemy. 
Wadee bòdòòsekeu, abiòwa mahãdu biwiòhenanyke. 
Tahe Pedro diwyònyde: —Awanahyy arakre, wanyrỹ, 
arurukre hãre, 
ròtenawo-ò arakre 
hãre. Jesuisi tamy 
rarybere: —Pedro, 
kai biwatxiõnyke, 
hãnie hãbu 
ryrykõule 
biwatxiõnyke 
inataõmy.



Tahe Jesuisi ridyrenyre 
bederaty oworuõ-ò, aõma 
Kesemani ninadu-ò ridyre: 
—Kakile bonykre arakre 
dori ixitòedỹỹmy kowa-ò. 
Tii rarybere: —Waha, 
adee ibutumy isiraõre. Kia 
bemona inyhe waròbi 
bitake inihe. Tahe 
wadeewi wadeewi-ki aõkõ 
watxireri, tahe adeewi-ki. 



Tahe Judasi, soldado mahãduõ tadinodu-wana 
ributunyre. Fariseu mahãdu-ribi xiwena wedu 
wahidỹỹdu-ribi Judasi soldado yrubudỹỹdu 
mahãdu rihitxinyre tule xiwena deòdu 
mahãduõ rihitxinyre tii-wana rakremy 
roirenyre. Tahe tamy 
ritehemynyrenyre tòbòra 
heòty-wana. Kia ijoiõ 
mayrehe ritare tahe Deuxu 
aõmysỹdỹỹdu wedu deòdu 
nohõti riorore. Tahe Jesuisi 
rarybere: —Ixãwike. Tahe 
hãbu nohõti riteytenyre. 



Xiwena wahidỹỹdu mahãdu dinodutyhy-ò wedu-ò 
tiiboho Jesuisi ridyrenyre. Pedro riheludunyre 
ireheriòremy. Rehemynyreu tai Pedro 
ixitòteenymy 
heòtywera-ò ronyre 
heto itxeredu 
mahãdu-wana. 



Xiwena wedu deòduõ 
Pedro-ò rỹỹraxire: 
—Tii heka Pedro 
ritõhõtiorore ijoiõ 
rare. Tahe tamy 
bederaty oworuro-ki 
atximahã-ò. Pedro ixityre 
rexitxiõnyre. Aõwesele tahe 
hãnie hãbu robure. Pedro tahe 
iribi rexitareu, ixidee iky reamy 
rahinyre.



Kia iny ka ibutumy Jesuisi 
ridyrenyre Pilato-ò, bede dinodu-ò 
wahe. Tahe Pilato rỹỹraxire 
Jesuisi-ò: —Inatyhywe kai Deuxu 
mahãdu iòlòtyhy tate? Tai tahe 
Jesuisi riwyònyre:
—Kai tuu tarybeteri, 
Wanyrỹ. Tai Pilato Jesuisi 
òlòdỹỹmy riwisỹnymyhỹ tai 
ixyby rarybere: —Aõkõre 

Jesuisile ariteònykre. Sõwemy 

iny ixyby ryryre: —Aõkõre, 
itxeò-ki bitamadỹỹnyke! 



Tahe Pilato Jesuisi tamyreny 
riwahinyre rirubunyrenykemy.
Tiiboho heka Jesuisi ridyrenyre. Iitxeò 
tamy riwahinyre idi retyykremy. Tahe 
Kalvariu-ò idi ridymy rare. Kalvariu 
heka Kòkòta inire judeu rybe-ki. 



Tai itxeò nihikỹ dee ritamadỹỹnyre ijõ 
hãbu inatxiõ-wana Jesuisi itxeònihikỹ 
itya-ki rỹire. Hãbu wiò wiòmy idi rỹire. 



Txutyemy bede roronyre idi txioro txu rehehekỹ-ò bede 
tuu rỹire. Inataõ òramy bede rybynyre, rỹire. Heto-ki 
rahanaheridu urile raykare templowo-ki wahe. Tahe 
Jesuisi 
rirajuare: —Waha, 
watyytyby adee 
rawahinyreri. Iu irybe 
rexihureu rurure. 



Jyje Arimatea hãwã ludu dohodỹỹdu 
nihikỹõ rare. Tule heka tii riraòmy 
ratximyhỹ Deuxu 
Iòlòna. Tii ruberuõlemy 
rare Pilato-ò 
Jesuisiumymy 
ixitòedỹỹmy. 

Jyje ritare 
itxeònihikỹ-ribi tahe 
ritỹtenyre 
tyyurahãkỹ-di. Idi 
tahe ritidirenyre 
mana hãloo 
wabedewo-ò. Tahe 
mananihikỹ-di 
riijòtòbònyra. 



Ijõ txu tahe fariseu mahãdu wedu tule 
xiwena wahidỹỹdu wedu heka 
Pilato-ò sexta feira rahudi 
tahe, judeu mahãdu 
elehyna txu wahe ituere. 
—Jesuisi irumy 
raremyhỹu tii 
rarybere: 
—Rubu-ribi heka 
 ariixixanykre 

inataõ 
txu-di.



—Jesuisi irumy raremyhỹu tirarybere: 
—Rubu-ribi heka ariixixanykre 
inataõ txu-di. Kia bede 
erynaõ heka tamy 
ritidire. Txiò-ribi 
resekreule heka 
rieryrenykre. Tahe 
soldado mahãdu 
riyrubunymyhỹre.



Ijõ txu rudile tahe Marie Madalena, 
Marieõ-wana rare ihãloona-ò 
txeremy, domingo, nobiutxu 
wahe. Aõwesele tahe iu 
suu ramytatare. Wanyrỹ 
ỹju heka dobehede 
biu-ribi iu. Tahe 
hãloo ijò-ribi 
mana ritamy ityre 
               ronyre. 
 

Idi itxeredu 
mahãdu heka aõma 
ruberunihikỹrenyre. 
Urile rõhõtiberemy 
reserenyre. 



Ỹju rarybere hãwyy-ò: —Uritere 
berebuõmyrenyke. Kai aõbo 
Jesuisi teijeteri, inatyhy? 
Aõma itxeò 
ritamadỹỹnyrenyre 
wahe. Reeryre kia. 
Aõkõre kaki aõkõ 
heka ratxireri. 



Tii dori rubu-ribi rexiixixanyre 
iwese tii iximy rarybere wese 
wahe. Beteheke inihe iherina 
tyby-ò tai juhu roimyhỹò. 



Tai tahe rakòrunyrenyre, hãwyyboho. 
Ruberumy ròirenyre tasỹ reysamy 
ròirenyre. Ierydỹỹna mahãdu-ò 
heka riijemyhỹre aõma ỹju 
rybemy ikoreny relyykemy. Iu 
rakòrunyrenyraule tahe wii 
reòbynyra. Jesuisiwanale 
heka itxi rekoare. 



Idi tamy rehemynyre iòhòmy. 
Iwa rimyrenyre tahe 
riwowydynyre. Jesuisi tamy 
rarybere: —Toiteri aõbo! 



Tahe waòsohoji reurò erydỹỹna-ò Jesuisi àsitereribile 
rexitỹnynyre. Tiiboho riroximyhỹrenyò rexitỹnynyre. 

Tahe Jesuisi tamyreny rarybera: —Aõherekibo kaiboho 
iny wamy robira mahãdu tetyhynyõteri. Idi tahe Jesuisi 

tarybe rahuredi, Deuxu ridyre biu-ò. Tahe ronyre 
Deuxu ruruweribi-ò. 

Deuxu Riòre sohojihyyle rare. Deuxu 
bede ludu mahãdu ibutumy iluutyhyre. 

Tai tahe tariòre diteònyde iny 
rityhynykremy. Inyõ tii 

rityhynyre-wana, umytueõnahakỹ 
ritakre. Tii ruruõtyhy rubu 

bina bede-ò. 



Roma-ò 3:23
Ibutumy raòrarunymyhỹre. Deuxu òbitina tamy 

rauhenymyhỹre. 

Roma-ò 6:23
Òraruna òwy heka rubu rare. Inyõ òraruna riwinykeki, tii 

ruruke, kia òraruna òwy rare. Deuxu wahidỹỹna tahe 
umytuedeõna rare, Jesuisi Inynyrỹ rurureki wahe. Idi 

tiile-wana tukre.

Hebreu-ò 9:27
Iny rurumyhỹre sohojihyylemy idi tahe Deuxu ywisidỹỹna 

hitxinatxu kanakre ibutu iny. Kristu rurure sohojile sõwemy 
iny òraru ixityre riatykemy. Inyõ tamy retehemy riraòmyhỹre 

wana, tamy ixityre kanakre òraru ixãwididỹỹnamy iny 
tarasanarenymy.



Efesu-ò 2:8,9
Tarasana Deuxu ruxetòenaribile nade aityhydỹỹnareny 
òraru-ki tuu rare. Iny-ribi aõkõ nade. Deuxu wahidỹỹna 
rare. Iny-ribi rarybekre inyõ ixityhydỹỹmy tahe aõkõre 

Deuxu ruxetòenakile tuu rare. 

Roma-ò 10:9,10
Iny taykyrenykile rityhynymyhỹre inykile. Tai tahe rarybere 

inywitxira-ò aõma Kristu iny wedureny ihỹremy wahe. 
Inyworeny-ribi rikityhynymyhỹrenykeki. Aõma Kristu heka 

Deuxu riixixanyre rubu-ribi. Taiki tahe biu-ò hena 
rakatarenykre. Aworibityhy rikityhynymahãke. Kiamy heka 
iny òbitimy rekelerenyke Deuxu dee wahe. Rarybeke iny-ò 

rityhynymy ratximyhỹremy tai tahe tuu relemy ratxike. 



Juaõ 3:16,17
Deuxu Riòre sohojihyyle rare. Deuxu bede ludu mahãdu 

ibutumy iluutyhyre. Tai tahe tariòre diteònyde iny 
rityhynykremy. Inyõ tii rityhynyre-wana, umytueõnahakỹ 
ritakre. Tii ruruõtyhy rubu bina bede-ò. Deuxu taRiòre 

bede-ò diteònyde bede iny mahãdu tarasadumy rarekemy. 
Aõ iny ywisidỹỹna-ò rirutykemy aõkõ. 

1 Juaõ 5:11-13
Kia rybe rare: Deuxu inydeereny umytuedeõna riwahinyre. 
Tii tiu umy ituedeõna iriòre-ki inyboho rakaharenyke. Inyõ 
Deuxu Riòredikeki, tii umytỹmyra tuedeõna-ki rahake. Inyõ 

Deuxu Riòre-di aõkõkeki, tii umytỹmyra tuedeõna-ki 
tahasaõna. Kia aõna aõna adeereny retyyritinyre kaiboho 
umytuedeõna-di atxitenyteri bierybenykemy. Deuxu Riòre 

tetyhynytenyte. 

